
                               Тыуған ерем- йәшел бишек.

        
Тыуған ер, ахыры, күңелемдән

                                                           Бер ҡасан да китмәҫ.

                                                                                 Ул хаҡта йырлап, һөйләп тә 

                                                        Һүҙҙәрем бөтмәҫ…

                                                                                                             С.Хәким

        Тыуған иле, торған ере  һәр кемгә лә яҡын.Эскән һыуы ла шифалы, һулаған  һауаһы ла   саф,тәбиғәте  лә хозур.

       Бөгөн шул тойғолар күңелемде биләп алған.Тыуған илем менән ғорурланып, тәбиғәтенең матурлығына һоҡланып, олатайыма китеп барам.    Ул  күп  итеп бал  ҡорттары үрсетә.Олатайым  көндәр йылыу  менән умарталарын  яланға  сығарып ҡуя.
-Тәбиғәтте дөрөҫ файҙалана белһәң,  ул да һиңә ярҙам итә,- ти олатайым. 

Уның һүҙҙәре хаҡ икәнен мин аңлайым. Кешеләр тәбиғәттән күпме яҡшылыҡ күрә!

        Иртәнге һауа шундай  саф, хатта танауҙы ҡытыҡлатып, ярып алып килә. Күкрәк тултырып һулап, һуҡмаҡ буйлап барам.Үҙ илемдең матурлығын картиналарҙан ғына күреп түгел, ә көн дә ошо ерҙәрҙә йәшәп беләм мин.Хатта сит ерҙәргә сәйәхәткә барған кешеләр :”Гүзәл ерҙәр бик күп, иң һәйбәте- тыуған яҡтарым”, - тип һағынып ҡайталар  бит.Ошо ерҙә  тыуғас, мин дә уның матурлығына һоҡланып бөтә алмайым.Йәмле Һаҡмар буйҙарынан  килә торғас, бөйөк композиторыбыҙ Хөсәйен Әхмәтовтың йыры иҫкә төштө:

                                Тыуған ауылым йәмле Һаҡмар буйҙарында

                                Шунда үтте минең бала саҡ.

         Уйланып килә торғас, бер тауыш ҡолағыма салынды:”Сип-сип, сип-сип”.Был ниндәй хәл?Бахыр ҡарлуғас балаһын ояһынан кем ҡуҙғалтҡан?Осорға маташып ҡарай, килеп сыҡмай.Бигерәк бәләкәй шул.Әсәһе балаһын нисек ҡурсалап оса!Һәр кемгә балаһы йәндәй ҡәҙерле шул.Ҡошсоҡто һаҡ ҡына ҡулыма алып, ярға өңөп  эшләгән ояһына урынлаштырҙым. Тынысланып тороп ҡалды. 

          Ҡояш рәхәтләнеп ҡыҙҙыра башланы. Әллә ямғыр яуырмы икән? Ҡулымды маңлайыма ҡуйып, һауаға ҡарайым . Туҡта, был ялбыр ҡайынды кем яралаған?Олоно  буйлап тамсы тама.Ҡайһы бәғерһеҙе ағасты бысаҡ менән тунаған икән? Моғайын, ҡайын һуты алып киткәндер. Ҡулымдағы төйөнсөгөмдө ергә ҡуйып, ағастың яраһына балсыҡ һылай һалдым. Илама, ҡайынҡайым, яраң төҙәлер.Һинең әле япраҡтарың шаулап ултырыр, ҡыҙҙар  менән  килеп әйлән- бәйлән  уйнарбыҙ.Ҡайынҡайым мине аңлағандай, рәхмәт әйткәндәй, ҡул суҡтарын болғап ҡалды.

          Артабанғы юлым шишмәгә барып тоташа. Сылтырап ағып ятҡан шишмә һыуын эсмәйенсә нисек үтмәк кәрәк? Яҡыныраҡ килһәм, шишмә юлына оло таштар тәгәрәп төшөп, ҡамасаулап ята икән. Шишмәне  быуған таштарҙы  икенсе яҡҡа күсереп һалдым да, ятып рәхәтләнеп һыу эсеп, һыуһынымды ҡандырҙым. Һалҡын шишмә һыуын тәмләгәс, хәл инеп китте.Шишмәм дә миңә рәхмәттәрен еткергәндәй, сылтырлатып көлөп, түбәнгә тәгәрәне.

          Их, ниндәй матур  ялан сәскәләре!Хуш еҫ бөркөп, тирә- йүнгә нур өҫтәп ултырған сәскәләрҙе тапамайынса ғына юлымды дауам иттем.Бик ҡыҫҡа ғүмерле шул сәскәләр...Сәскәләр күңелемә сихри тойғолар уятты.
          Көн төшкә ауышҡан ваҡытта олатайымдың умарталары торған урынға яҡынлаштым.Юлымды быуып, кеҫәртке  шыуышып үтте.Ҡайһы бер малайҙар шикелле мин кеҫәрткене йонсотмайым. Улар ҡайһы ваҡыт ошо йән эйәһенә лә тейәләр, ҡойроғона баҫып ыҙалаталар. Ә ул иһә тиҙ генә ҡойроғон өҙөп ҡаса.Тәбиғәттә һәр йән эйәһе үҙенсә йәшәй,улар ҙа  тыуған еремдең биҙәге.
          Олатайым мине көтөп торған икән. Килеп етеү менән сәйгә саҡырҙы.Мәтрүшкә сәйе нисек тәмле! Өҫтәленән хуш еҫле балы өҙөлмәй, әсәйем ебәргән күстәнәстәрҙе лә табынға ҡуйғас, күңелле булып китте. Тамаҡ ялғап алғас, уға ярҙам иттем, хәл- әхәүәл һөйләнем.Олатайым миңә борон- борондан ата- олатайҙарыбыҙ ошо ерҙәрҙә хужа булып йәшәгәндәре, тәбиғәткә һаҡсыл ҡарашта булыуҙары тураһында һөйләне.Һәр быуын ошоно хәстәрләһә генә киләсәк быуындарға был  хозурлыҡты еткерергә мөмкин икәнен аңлатты.Ысынлап та, күпме файҙа күрәбеҙ беҙ тәбиғәттән!

          Көн кискә ауыша башлағас, мин ауылға ашыҡтым. Көтөү ҡаршыларға кәрәк икәнен онотоу юҡ инде!

          Олатайым һөйләгәндәрҙе хәтерләй- хәтерләй килә торғас, ҡарлуғастарҙың түбән генә осоуҙарын күреп, ямғыр буласағы тураһында   хәбәр итеүҙәрен аңланым. Тиҙ- тиҙ атлап, тау түбәненә елдем. Аяғым тайып, ҡулымды һыҙырҙым.Был осраҡта юл япрағы ярҙам итәсәген һәр кем белә. Юл япрағын ябып, юлымды дауам иттем. Шишмәгә төшөп, һыу эстем. Сәғәт сәскәһенә ҡарап, ваҡытты билдәләнем. Бына мөғжизә, тәбиғәттә бер нәмә лә осраҡлы түгел икән!Аҙашһаң, йондоҙҙар, ҡырмыҫҡа иләүе ярҙамға килә.Ҡайһы бер малайҙар ҡырмыҫҡа иләүенә ағас тығалар, тынғыһыҙлайҙар. Беҙ йәшәгән Ерҙе ошолай емерһәләр ни булыр?Еребеҙ етемһерәп ҡалыуы ихтимал. 

        Һибәләп ямғыр яуа башланы. Ләйсән ямғыры!Баяғы ялбыр ҡайыным мине үҙ ҡосағына алды ла , ямғыр тамсыларынан ҡурсаланы.Вәт шәп булды! Донъя йәшәреп китер инде был ямғырҙан һуң. Тәбиғәт иркен тын алды.Ә ямғырҙан һуң сыҡҡан  йәйғорҙо күреп, һоҡланып торҙом. Салауат күпере булып, төрлө – төрлө  төҫтәре менән арбаны! Мин дә ямғыр  бөтөү менән ауылға табан киттем.

        Ошо ерҙәрҙән күпме йөрөһәм дә ялҡмайым, сөнки был  минең тыуған төйәгем.Хас әкиәт иле!Тик ошо ерҙәрҙе һаҡларға, яҡларға кәрәклекте онотмаһаҡ ине.

